
PFUKHAN AY PANGORCHIHON. 

1 Anu cha Pfukhan ay Pangorchihon. 

2 Hempfalay cha Pangorchihon ay Pfukhan ja gwa han oh‑ohha an empfalay 

cha an hi Pangodjagwon an lala‑e. 

3 Ja immilog hi Pangodjagwon ja inalin Pangorchihon hi, "Ma‑a ta i ta 
omapar, Pangodjagwon." 

4 Ja inalin Pangodjagwon hi, "Aa, umuy ta ta i ta omapar." 

5 Ja empacheh cha ja i cha emmapar. 

6 Ja teneynan cha hi Pfukhan. 

7 Emmo‑ohha ken hi Pfukhan ja gwa anu an nadhom, ja ma‑id anu e‑apoy na. 
8 Ja nungwingigwingi ti hehellong. 

9 Nungwingigwingi ja gwa han apoy hichi pfuludna an achawwi. 

10 Ja empacheh Pfukhan ja i na khun hingiton ja tinnig na hichuy achaan 

chi apoy. 

11 Unagkhu immuy ja un hi Emmamataꞌ‑on hichin khun mun‑apoy an otong chi 

apoy na. 12 Immuy ja enggwangar na ja enggwangar khuh Emmamataꞌ‑on. 

13 Ja inalin Emmamataꞌ‑on hi, "Ngachan ni epfakham hiton takhu?" 

14 Ja nunchiyyat na chin mata na an o‑otongngan. 

15 Temma‑ot hi Pfukhan ja impfugnud na. 

16 Unagkhu na‑amtang ja numpfangpfangngad ja inali na hi, "Ijalim adni' 

Emmamataꞌ‑on hay e‑apoy u ti nan ma‑id oh‑ohhah apoy ja tan achiya' 

munhaang."  17 Inalin Emmamataꞌ‑on hi, "Aa, hot chugwagwaom ay ni 
pantaw." 

18 Pfimmangon anu ja inchat na chin ek‑ekeng na an khun mumpfala. 

19 Inali na hi, "Tayya, muti epfangngad mu hitay ek‑ekeng u ti hijay 

nepa‑agwan tay apoy." 
20 Allon Pfukhan hi, "Aa, epfangngad u." 

21 Ja allon Emmamataꞌ‑on hi, "Epfangngad mu hi magwiit." 
22 Ja inalin Pfukhan hi, "Aa". 

23 Unagkhu nagwiit ja ma‑id epfangngad na ti nagpfu. 

24 Khimpfu na ti unagkhu nun‑apoy ja intongo nah chin ek‑ekeng ja 
nalichuwana ja agkhuy na inaan. 

25 Ja immuy hi Pfukhan ay Emmamataꞌ‑on ja allon Emmamataꞌ‑on hi, "Chah 

chin ek‑ekeng u?" 
26 Inalin Pfukhan hi, "Khenong adni' ta uja' hingiton ti nan nagpfu." 

27 Inalin Emmamataꞌ‑on hi, "Ikhad a ken un mu uy khimpfu hini ek‑ekeng u.  

Parkham mangkay.  Parkham hini ek‑ekeng u un mu uy khimpfu." 
28 Ja allon Pfukhan hi, "Ngay ngachah ay chita chi pamallog u ay nuy 

ek‑ekeng mu?" 

29 Inalin Emmamataꞌ‑on hi, "Aa, muti ngay e‑ek‑ekeng u hotti epfangngad 
mu." 

30 Ja inalin Pfukhan hi, "Khenong ken ta ija' maningit." 

31 Ja empacheh Pfukhan ja inalin Emmamataꞌ‑on hi "Epfangngad mu hi 
magwiit." 

32 Ja inalin Phukhan hi "Aa." 

33 Nagwi'gwiit ja numpfangngad ja inali na hi, "Mu ma‑id ay chita angnge 
epfangngad u ti nagpfu." 

34 Ja inalin Emmamataꞌ‑on hi, "Hot ichugwagwam hini ngamoy mu." 
35 Ja inchugwagwa na anu hichin ngamoy na ja penotnan Emmamata"on hichin 

ikhid Pfukhan. 

36 Ja numpfalinon Emmamataꞌ‑on hi apoy. 

37 Unagkhu nagwiit ja immali khuh Pfukhan ja inalin Emmamataꞌ‑on hi 

"Chadmah chin ek‑ekeng u?" 



38 Inalin khuh Pfukhan hi "Mu ma‑id ay chita hotti ngay mah ato'?" 

39 Inalin Emmamataꞌ‑on hi, "Hotti ichugwagwam khuh hini ohan ngamoy mu." 

40 Inchugwagwa na anu khuh chin agwana ja penotnana ja ma‑id ken ngamoy 
Pfukhan.  41 Numpfangngad hi pfalay cha ja numpekheng. 

42 Ja gwa an magwa‑ah ja inali nah chin agwitan hi, "Umuy a adni' ta im 
pfokhaan cha Pangorchihon ay Pangodjagwon ti tan matoja'." 

43 Ja allon chin agwitan hi, "Aa." 

44 Tenomnong chin agwitan ja immuy hichi ad Er‑eleng ja numpatto' hichin 
hakogwagwit chin agwajan ja allonay, "Kokkokokooook, gway chah immali 

heto ay cha Pangorchihon ay Pangodjagwon?" 

45 Ja allon chin takhu an gwa ay chuy pfalay an negpong ay chi agwajan 

hi, "Anagkha ta umali a hina hiton agwitan?" 

46 "Gwacha chah hi Pangorchihon ja hi Pangodjagwon heto?" 

47 Ja inali chay, "Ma‑id hotti tamajap a ta umuy a hichi pangerna an 
pfuludna." 

48 Ja temmajap chin agwitan ja immuy ja allonay, "Kokkokokoook, chah cha 

Pangorchihon ay Pangodjagwon heto?" 

49 Ja inali cha hi, "Ma‑id cha an gwacha cha ad Allagwitan." 
50 Ja tenomnong khu chin agwitan ja numpatto' chin hakogwagwit chi 

agwajan ja nunkokokokoook anu ja inali na hi, "Gwacha chah heto cha 

Pangorchihon ay Pangodjagwon?" 

51 "Aa, gwahto cha." 

52 Ja nachad anu ay chuy pfopfong ja allon cha Pangorchihon ay 

Pangodjagwon hi, "Ngachan ni epfakham hiton agwitan?" 

53 Inali na hi "Uma aju adni' ti nan matoy hi Pfukhan an hahadchon cha'ju 

hichi pfalay ta‑o." 
54 Inali cha hi, "Ti khenong ay chita angnge ti tan un mi khun tapaan 

hitay orha hotti ipangulum ta umuy ah pfalay ta‑o ta allom hi hahadchom 
hi magwiit hi mapujaw hot tuwoy cha ta ijali mi hitay chotag." 

55 Ja empacheh khu chin agwitan an tenomnong ja immuy ja numpatto' chin 

hagpaw ja allona hi, "Kokkokokoook, ja allon cha hi umali cha hi magwiit 

hi mapujaw hotti hahadchom." 

56 Ja nun‑ingwiit anu ja immangot cha Pangorchihon ay Pangodjagwon hi 
pfalay cha ja inali cha hi, "Chad a mah Pfukhan?" 

57 Ja inali na hi, "Nah." 

58 Ja allon cha hi, "Chah hini ngamoy mu?" 

59 Ja empatikhaw nah chin ngamoy na an napotoolan. 

60 "Tayya atag an ma‑id." 

61 Unagkhu na‑amtang ja inali na, "Niyya atag an immali aju. Hotti tayya 
mangkay an matoja'." 

62 Ja amat hichi ja natoy anu hi Pfukhan ti hi Pangorchihon ja hi 

Pangodjagwon chi hehennod na. 

63  Ja angkhay. 

 

 


